
«Հայաստանի Հանրապետության բյուջետային համակարգի մասին» Հայաստանի Հանրապետության օրենքի 19-րդ հոդվածի 3-րդ կետին համապատասխան` Հայաստանի Հանրապետության կառավարությունը  ո ր ո շ ու մ  է.
1. «Երևանյան հեռանկարներ» 14-րդ միջազգային երաժշտական փառատոնի 2013 թվականի համերգաշարի կազմակերպմանն աջակցելու նպատակով «Երևանյան հեռանկարներ» միջազգային երաժշտական փառատոն» հասարակական կազմակերպությանը որպես նվիրաբերություն տրամադրելու համար Հայաստանի Հանրապետության մշակույթի նախարարությանը 2013 թվականի առաջին կիսամյակում հատկացնել 80000.0 հազ. դրամ` Հայաստանի Հանրապետության 2013 թվականի պետական բյուջեով նախատեսված Հայաստանի Հանրապետության կառավարության պահուստային ֆոնդի հաշվին (բյուջետային ծախսերի տնտեսագիտական դասակարգման «Նվիրատվություններ այլ շահույթ չհետապնդող կազմակերպություններին» հոդվածով):

2. Հայաստանի Հանրապետության կառավարության 2012 թվականի դեկտեմբերի 20-ի «Հայաստանի Հանրապետության 2013 թվականի պետական բյուջեի կատարումն ապահովող միջոցառում​ների մասին» N 1616-Ն որոշման N 11 հավելվածի N 11.17 աղյուսակում կատարել լրացում` համաձայն հավելվածի:
3. Հայաստանի Հանրապետության մշակույթի նախարարին` սույն որոշման 1-ին կետով հատկացված գումարը «Երևանյան հեռանկարներ» միջազգային երաժշտական փառատոն» հասարակական կազմակերպությանը տրամադրել նվիրաբերության պայմանագրի հիման վրա:
4. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՄՇԱԿՈՒՅԹԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ԴԵԿՏԵՄԲԵՐԻ 20-Ի N 1616-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ
 1. Իրավական ակտի անհրաժեշտությունը

 «Հայաստանի Հանրապետության մշակույթի նախարարությանը գումար հատկացնելու մասին» Հայաստանի Հանրապետության կառավարության որոշման նախա​գծի ընդունման անհրաժեշտությունը պայմանավորված է այն հանգամանքով, որ միջազգային երաժշտական փառատոնի գործունեությունը մեծապես նպաստում է երկրում բարձր չափանիշների արվեստի միջավայրի ստեղծմանը, ինչպես նաև Հայաստանի միջազգային վարկանիշի բարձրացմանը: 

 Արդեն 5-րդ տարին է` ՀՀ կառավարությունը, կարևորելով փառատոնի դերը Հայաստանի մշակութային կյանքում, հանդիսանում է համաֆինանսավորող: Ամենամյա փառատոնի ծրագրում ընդգրկվում են աշխարհի մեծանուն և առաջնակարգ երաժիշտներ և երաժշտախմբեր: 

 Փառատոնը հիմնադրվել է 2000 թվականին հատուկ առաքելությամբ, այն է` Հայաստան հրավիրել աշխարհի ամենահեղինակավոր երաժիշտների, նվագախմբերի և լեգենդար անձանց՝ ի նպաստ մեր երկրի միջազգային հեղինակության բարձրացմանը և հայ գործոնի միջազգային տարածմանը: Փառատոնն իր բարձր գեղարվեստական մակարդակի, ծավալի և շարունակականության շնորհիվ ընդգրկվել է աշխարհի առաջատար երաժշտական փառատոների ցանկում։ Նախորդ տարիների ընթացքում «Երևանյան հեռանկարների» հրավերով Հայաստան են ժամանել մեր ժամանակների հռչակավոր երաժիշտներ Վալերի Գերգիևը՝ Մարիինյան թատրոնի սիմֆոնիկ նվագախմբի հետ, դարի մեծագույն տենոր Պլասիդո Դոմինգոն, Թագավորական ֆիլհարմոնիկ նվագախումբը Լոնդոնից, Գյուլբենկյան նվագախումբը Լիսաբոնից, Վիեննայի տղաների երգչախումբը, Քշիշտոֆ Պենդերեցկին, Պինկաս Ցուկերմանը, Յուրի Բաշմետը, Գիդոն Կրեմերը, Դենիս Մացուևը, Բորիս Բերեզովսկին, Ռոդիոն Շչեդրինը և Մայա Պլիսեցկայան, աշխարհի լավագույն երաժշտական քառյակները, կամերային նվագախմբերը, երգչախմբերը և մենակատարները։ Փառատոնի գործունեությունը ինչպես հայ, այնպես էլ ռուսական և արևմտյան մամուլում որակվել է իբրև շրջադարձային՝ երկրի պատմության մեջ: Փառատոնի իրադարձային համերգները առավել ճանաչելի են դարձրել մեր երկիրը, իսկ հայ երաժիշտ-կատարողների և կոմպոզիտորների համար բացվել են միջազգային ճանաչման նոր հեռանկարներ։ Գործունեության ընթացքում ձևավորվել է մի քանի տասնյակ հազար հանդիսականով դասական երաժշտության լսարան, տեղի է ունեցել մի քանի հարյուր համերգային իրադարձություն՝ հազարից ավելի մասնակիցների քանակով: Իրականացվել են վարպետության դասընթացներ, համերգներ մարզերում, միջազգային գիտաժողովներ՝ հեղինակավոր գիտնականների մասնակցությամբ: 2007 թվականից փառատոնը, միակը ողջ տարածաշրջանում, հանդիսանում է եվրոպական փառատոնային ասոցիացիայի լիիրավ անդամ:
 2. Ընթացիկ իրավիճակը և խնդիրները
 Փառատոնի որդեգրած մշակութային քաղաքականությունն ուղղված է թե երաժիշտների և թե հասարակության մակարդակի ու աշխարհընկալման բարձրացմանը: Հայաստանը մշտապես եղել է մշակութային երկիր և հատկապես այժմ` փառատոնի իրադարձությունների միջոցով նույնպես կերտվում է բարձրաճաշակ լսարան և կիրթ սերունդ:

2013 թվականին «Երևանյան հեռանկարներ» փառատոնը բացվել է Վիեննայի ֆիլհարմոնիկ լեգենդար նվագախմբի Հայաստան այցով: Ապրիլի 11-ի հիշարժան համերգին մասնակցում էին աշխարհահռչակ դաշնակահար Եֆիմ Բրոնֆմանը և դիրիժոր Մայքլ Թիլսոն Թոմասը: Փառատոնային տարին շարունակելու են Եվրոպայի լավագույն հնագույն երաժշտության խումբ հանդիսացող «Հորտուս Մուզիկուս» անսամբլը` ջութակահար և դիրիժոր Անդրես Մուստոնենի ղեկավարությամբ: «Անցնելով դարաշրջանների և մշակույթների միջով» ծրագրում ընդգրկված եվրոպական միջնադարյան և հայկական ծրագրի կատարմանը մասնակցելու է նաև հանրահայտ էստոնացի երգիչ Տինիս Մյագին: Թավջութակահար Բորիսլավ Ստրուլևը, դաշնակահար Ալեքսեյ Բոտվինովը Հայաստանի պետական կամերային նվագախմբի ուղեկցությամբ կներկայացնեն «Ռախմանինովից մինչև Պիացոլլա» ծրագիրը: 

 Փառատոնի շրջանակներում Հայաստանում կհյուրընկալվի աշխարհի լավագույն երգչախմբերից մեկը` «Գրեմմի» մրցանակակիր Էստոնիայի տղամարդկանց պետական երգչախումբը: Երևանյան համերգից բացի, երգչախումբը հանդես կգա համերգով Վանաձորում, նաև հայ ունկնդիրներին կներկայացնի հայկական ստեղծագործությունների իր հանրահայտ կատարումներից: Փառատոնի աշնանային համերգաշարում ընդգրկված են բարիտոն Դմիտրի Խվորոստովսկին, դիրիժոր Կոնստանտին Օրբելյան կրտսերը, աշխարհի լավագույն լարային քառյակներից մեկը` «Շանհայ» քառյակը, դիրիժոր Ստեֆան Վիլլիխը, Յուրի Բաշմետը և «Մոսկվայի մենակատարներ» կամերային նվագախումբը` մեծանուն երաժշտի 60-ամյա հոբելյանի կապակցությամբ: «Երևանյան հեռանկարներ» միջազգային երաժշտական փառատոնը կեզրափակվի լեգենդար դիրիժոր Կլաուդիո Աբադոյի և «Մոցարտ նվագախմբի» համերգով դեկտեմբերի 7-ին` նվիրված երկրաշարժի 25-ամյա տարելիցին:
3. Կարգավորման նպատակը և բնույթը

 Փառատոնի համերգները իրադարձային են: Հայ հանդիսատեսը ստանում է լեգենդար երաժիշտների հետ կենդանի շփման հնարավորություն, հայ ուսանողները կարողանում են օգտվել մեծ վարպետների խորհուրդներից, իսկ լայն հանդիսատեսի համար ստեղծվում է եվրոպական և համաշխարհային երաժշտական մշակույթը ճանաչելու եզակի հնարավորություն:

4. Նախագծի մշակման գործընթացում ներգրավված ինստիտուտները և անձինք

Նախագիծը մշակվել է ՀՀ մշակույթի նախարարության կողմից:
5. Իրավական ակտի կիրառման դեպքում ակնկալվող արդյունքը
 Փառատոնը, իբրև միջազգային երաժշտական տոնակատարություն, ինտեգրում է Հայաստանը համաշխարհային երաժշտական անցուդարձին` ապահովելով Երևանի` երկրագնդի մշակութային մայրաքաղաքներից մեկի կարգավիճակը: Փառատոնին հյուրընկալված երաժիշտների միջոցով մեծապես պրոպագանդվում և տարածվում է հայ երաժշտությունը, իսկ ստեղծված կապերը նպաստում են հայ երաժիշտների միջազգային ճանաչմանը:


ՀՀ մշակույթի նախարար




Հասմիկ Պողոսյան

«Հայաստանի Հանրապետության մշակույթի նախարարությանը գումար հատկացնելու և Հայաստանի Հանրապետության կառավարության 2012 թվականի դեկտեմբերի 20-ի N 1616-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախա​գծի ընդունումը այլ իրավական ակտերի ընդունման անհրաժեշտություն չի առաջացնում:

